PREEKSKETS: 12 AUGUSTUS 2018
Skriflesing: Hand 5:12 – 42      			Teks: Hand 5:39
Sing: Ps 118:1 Cloete; 118:7 Cloete; 148:1,2,7,8 Cloete; 25:4,5 Totius; Skb14 – 1:1,3
Tema: Ondersoek God se openbaring sodat u deel kan wees van sy werk op aarde.  
Lukas begin sy evangelie deur te stel dat hy die werk van Jesus Christus wil beskryf. Hy gaan voort daarmee in Handelinge en beskryf vir ons wat Jesus Christus doen na sy hemelvaart. Dit sluit aan by Matt 28 se sending opdrag. Hy gee die opdrag om die evangelie aan alle nasies te verkondig en om hulle alles te leer wat Hy geleer het. Die mense moet gehoorsaam leef volgens dit wat Christus geleer het. Christus gee die heerlike belofte dat Hy met sy dissipels sal wees tot aan die voleinding van die wêreld. Dit is meer as ’n belofte want Hy sê dat Hy in hulle die wêreld ingaan. Hy sit dus sy werk deur hulle voort in die wêreld. In Handelinge word die Heilige Gees uitgestort wat die dissipels bemagtig om getuies te wees van alles wat hulle gehoor en gesien het. Die Bybel verkondig wat God doen, en hoe mense deel is van sy werk.
Die kerk het nie ’n opdrag om sending te doen nie, maar die sending van die Here het ’n kerk waar die gelowiges byeen kom om Hom te aanbid, na Hom te luister en mekaar te bemoedig om deel te wees van sy werk op aarde. Dit is ’n voorreg om deel te wees van sy werk op aarde en om die genadige Verlossende God te verkondig. Dit gaan dikwels gepaard met lyde, en die apostels wat die lyding van Christus aan die kruis gesien het, is bly dat hulle vir Hom kan ly. Wanneer u Handelinge lees, lees dit in die wete dit is die werk van God wat Hy doen. Daarom ook die eis om raak te sien wat Hy openbaar en waarmee Hy besig is. Moenie teen God stry nie. 
Soos wat Lukas die verhaal verder beskryf van Christus se werk en die wedervaringe van die dissipels, sien mens hoe die werk van Christus twee snydend werk. Diegene wat glo, word versterk deur die tekens en dit wat God doen, diegene wat nie glo nie, verhard al hoe meer in hulle sonde en word woedend van jaloesie omdat die werk voortgaan. Die Jode volhard in hulle verwerping van die evangelie en die skeiding tussen hulle en die kerk van die Here wat gelei word deur die Heilige Gees, word al hoe duideliker. Ons het gelees van die drastiese tug teen Ananias en Saffira wat die mense onder die indruk van God se heiligheid gebring het, en Lukas beskryf dat die mense bang was om by die kerk aan te sluit. Die impak van die dood van Ananias en Saffira het die mense ’n tweede keer laat dink voordat hulle deel word van die kerk. Hulle is bang dat hulle ook geweeg en te lig bevind gaan word. Tog groei die kerk, maar deur werklike bekering en toewyding aan Christus. 
Dit moes ’n baie opwindende tyd gewees het vir die apostels. Hulle het drie jaar saam met Christus geleef en na Hom geluister. Nou word die teenstand teen Hom al hoe groter, en hulle ervaar kragtig die leiding van die Heilige Gees. Hulle sien dat dit God se werk is. Hulle het gebid vir vrymoedigheid om te getuig en dat daar baie wonders moet plaasvind om die Woord te bevestig. Dit gebeur, en van orals kom die mense om genees te word, om die evangelie van genade te hoor en verlos te word. Mense hoop om genees te word indien slegs die skaduwee van Petrus op hulle sou val. Lukas sê nie of dit gebeur het nie, maar dit bevestig die aansien en gesag wat die apostels gehad het as bedienaars van Christus. Hulle maak dit telkens duidelik dat dit Christus is wat genees, en nie hulle nie. 
Die valse godsdiens word jaloers op die krag en groei van die ware kerk. Die Sadduseërs wat die leiersgroep in die Sanhedrin was neem die apostels gevange en sluit hulle in die openbare tronk toe tot hulle ’n volle vergadering van die Joodse Raad byeen kan roep die volgende môre. Hulle het aanklagte teen die apostels dat hulle die opdrag van die Joodse Raad veronagsaam het, en voortgaan om die evangelie te verkondig. Sien u die spot van God raak met die mense wat sy werk teëstaan. Die Sadduseërs glo nie in engele nie, en ’n engel van die Here lei die apostels uit die tronk en gee opdrag dat hulle moet voortgaan om die evangelie te verkondig. Hulle word kragdadig verlos, om God se sending voort te sit en die Woord wat lewe skenk, uit te dra. Met groot gebaar is die apostels voor almal in die tronk gestop, en niemand kon hulle die volgende môre in die tronk kry nie, alhoewel dit gesluit was en die wagte op hulle pos. 
Hulle sien nie dat dit God se werk is nie, alhoewel hulle God dien volgens hulle eie denke. Hulle wil juis God beskerm teen hierdie leer van die apostels, en is eintlik besig om God teen te staan. Hulle hoor die Woord, sien die tekens en sien sy kragtige verlossingswerk, hulle sien sy almag en openbaring deur die Woord en geskiedenis, en tog weier hulle om te glo. Die magteloosheid van die Joodse Raad is duidelik wanneer hulle die apostels nie met geweld gevange neem nie uit vrees vir die mense. Indien die Joodse Raad hulle sin kon kry, sou hulle die apostels onmiddellik met klippe dood gegooi het, maar hulle is bang vir die skare. Sodra jy in eie belang werk, raak jy bang vir wat mense sê en erken jou magteloosheid daarmee. 
Die aanklagte is dat die apostels die uitdruklike opdrag van die Joodse Raad geminag het en nog steeds die leer van Jesus verkondig. Verder raak die Joodse Raad ongemaklik oor die volgehoue beskuldiging dat hulle Jesus vermoor het. Die feit dat dit na vore kom, sê dat hulle skuldig voel en nie meer so seker is oor hulle regspleging nie. Hulle het met groot geskreeu vir Pilatus gesê dat die bloed van Jesus op hulle en hulle kinders kan kom, en het daarmee verantwoordelikheid aanvaar, maar nou raak hulle bekommerd oor die beskuldiging. Daar was wetprosedures dat diegene wat verantwoordelik is vir moord, vervolg kan word. Die apostels verkondig dit weereens baie duidelik dat die mens meer gehoorsaam aan God moet wees, as aan mense.  
Die valse godsdiens eïen homself meer mag en gesag toe as God. Hulle gaan nie ootmoedig die Woord ondersoek en na al die tekens kyk nie, maar wil hulle standpunt met geweld afdwing. Hulle wil verder moor om te keer dat God se werk voortgaan. Hulle is verblind deur hulle eie stompsinnigheid, doen hulle voor as mense wat God ken en dien, maar intussen is hulle werktuie van die satan om die werk van God te keer. Dit is ’n toets vir jou saak: sodra jy geweld wil gebruik om jou saak te bevorder en jou vyande uit te roei, dan moet jy weet dit is ’n verkeerde saak. Wie geweld gebruik, is nie deel van God se werk op aarde nie. 
Die oorwegend Sadduseër raad wil die apostels ter dood veroordeel, maar ’n fariseër met die naam Gamaliël waarsku hulle. Hy was ook die rabbi by wie Paulus studeer het om ’n fariseër te word. Hy weet redelike argumente en bewyse gaan nie dié mense beïnvloed nie, want hulle is kwaad vir die apostels. Hulle emosie verhoed nugtere denke. Daarom gee hy die wyse raad dat hulle moet wag en kyk of dit God se werk is of nie. Hy noem twee voorbeelde van mense wat beweer het dat hulle deur God geroep is om Israel te verlos van die Romeine, maar beide het op niks uitgeloop nie. Wag en kyk, anders is julle besig om teen God te stry. Indien dit wat die apostels doen van God kom, sal hulle dit nie kan stuit nie, en indien dit nie van God kom nie, sal dit ’n natuurlike dood sterf. Dit kan vandag nog gesien word. 
Dit is belangrik om wanneer jy twyfel, te wag en kyk of dit van God kom. Bestudeer sy Woord en kyk na sy werk op aarde. Moenie emosioneel alles nou wil regmaak nie, maar wag op God se tyd. Dit is ook vir ons ’n geweldige groot troos. Dit was die werk van God en as ’n mens na die geskiedenis kyk, sien jy dat dit God se werk is. Die kerk het gegroei en Hy word vandag wêreldwyd aanbid. Dit is ook ’n groot verantwoordelikheid om deel te neem aan sy werk en nie soos die Joodse Raad dit teë te staan nie. 
Die sonde van die Joodse Raad was dat hulle nie die Woord ootmoedig bestudeer het en God se optrede gesien het as die vervulling van sy raadsplan nie. Hulle hoor die prediking van die apostels, maar luister nie daarna nie en hulle sien die magtige tekens wat gebeur, maar buig nie ootmoedig voor Hom nie. Daarom volhard hulle in hulle sonde en is hulle plek later totaal verwoes in 70 nC. 

